
Република Македонија
МИНИСТЕРСТВО ЗА ФИНАНСИИ

ПРЕДЛОГ НА ЗАКОН

за изменување и дополнување на Законот за јавните набавки
Скопје, февруари 2015 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Законот за јавните набавки („Службен весник на Република Македонија“ бр. 136/07, 130/08, 97/10, 53/11, 185/11, 15/13, 148/2013, 28/2014, 43/2014, 130/14 и 180/14) започна да се применува од 1 јануари 2008 година. Во периодот на негова примена беа донесени неколку измени и дополнувања со кои се извршија низа на прилагодувања и подобрувања на законскиот текст, а се воведоа и одредени новини согласно со политиките на Владата на Република Македонија.
Советот за јавни набавки започна да работи на барањата за добивање согласност на 1 мај 2014 година. Во изминатиот период се направија одредени интервенции во законските одредби кои го уредуваат неговото постапување, а се проширија и неговите надлежности, односно различните правни основи по постапува.

Токму и овие измени и дополнувања се фокусираат на натамошно подобрување на постапката пред Советот, со цел да се овозможи зајакнување на контролниот механизам кој Советот го остварува, но и поедноставување на постапката во одредени случаи каде досегашното искуство покажа дека постапувањето на Советот доведува до несразмерно усложнување во однос на бенефитите од спроведената контрола.

Исто така, треба да се потенцира и фактот дека Република Македонија има значително искуство во користењето на електронски јавни набавки и најразвиен систем за е-набавки во регионот. Зголемувањето на процентот на постапки кои целосно се спроведуваат преку Електронскиот систем за јавни набавки претставува важен дел од предложените измени и дополнувања.
II. ЦЕЛИ, НАЧЕЛА И ОСНОВНИ РЕШЕНИЈА

Предложените измени и дополнувања на Законот за јавните набавки првенствено се со неколку основни цели:

· да се допрецизираат и подобрат одредени одредби кои се однесуваат на начинот на постапување на Советот за јавни набавки;

· да се доуреди начинот на вклучување стручни лица при одлучувањето на Советот за јавни набавки;
· да се воведат задолжителни електронски јавни набавки прогресивно во распон од следните три години;

· да се воведат одредени олеснувања од системот на согласности кои ги издава Советот за јавни набавки;

· да се доуреди постапката со барање за прибирање на понуди во делот на докажување на способноста на понудувачите;

· да се продолжи рокот за проверка на документацијата за утврдување способност кај набавките со проценета вредност над 1 милион евра поради сложеноста на овие постапки и

· да се воедначи праксата при појава на дополнителни, работи, непредвидени работи, вишоци на работи и кусоци на работи при реализација на договорите за јавна набавка на работи.
Предлогот за донесување Закон за изменување и дополнување на Законот за јавните набавки се заснова на основните начела на Законот за јавните набавки, а особено на начелата на транспарентност и рационално трошење на јавните средства. 
III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на Законот за изменување и дополнување на Законот за јавните набавки нема да има директни фискални импликации врз Буџетот на Република Македонија.
IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Предлогот на Законот за изменување и дополнување на Законот за јавните набавки не е потребно да се обезбедат дополнителни финансиски средства.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ
Член 1
Во Законот за јавните набавки („Службен весник на Република Македонија“ број 136/07, 130/08, 97/10, 53/11, 185/11, 15/13, 148/13, 28/14, 43/14, 130/14 и 180/14), во членот 3 по точката 40 се додава нова точка 41 која гласи:

„41. „Стручно лице“ е лице ангажирано од страна на Советот за јавни набавки кое дава стручно мислење од соодветната област за која е запишано во Регистарот на стручни лица во врска со правниот основ за видот на согласноста што се бара;“.

Точките 41 и 42 стануваат точки 42 и 43.
Член 2
Во членот 14 став (5) во првата реченица зборовите „исклучиво по барањата за добивање согласност, и решаваат за работи поврзани за нивната надлежност“ се заменуваат со зборовите „по барањата за добивање согласност предвидени со овој и друг закон со решение и одлучуваат за други работи поврзани со нивната надлежност со заклучок“.

Во ставот (12) алинеја 1 по зборовите „матичен број на договорниот орган,“ се додаваат зборовите „официјална адреса на електронско сандаче за прием на писмена на договорниот орган и“.

Во ставот (13) во првата реченица по зборовите „договор за јавна набавка“ се додаваат зборовите „и претходно решение на Советот во случај на повторено барање“. Во втората реченица по зборовите „договорниот орган доставува“ се додава сврзникот „и“, а по зборовите „потребата за дополнителни работи“ се додава запирка и зборовите „изјава од одговорното лице на договорниот орган дека дополнителните работи не се изведени“.

Во ставот (15) по зборот „барањето“ се додаваат зборовите „со користење на електронски средства“.

Во ставот (17) во првата реченица по зборовите „по барањето со решение“ се додаваат зборовите „со кое дава согласност, не дава согласност или ќе го отфрли барањето како недозволено или неуредно,“.

Во ставот (18) по првата реченица се додаваат три нови реченици кои гласат:

„При одлучување по трет пат за истото барање согласност, Советот по претходно мислење на стручните лица проверува дали е постапено по неговите укажувања дадени со претходните решенија и доколку по истите е постапено, Советот е должен да даде согласност. Доколку не е постапено по неговите укажувања, Советот дава прецизни укажувања што треба да преземе договорниот орган по што ќе се смета дека е дадена согласноста. Непостапувањето во целост по укажувањата на Советот се смета дека не е дадена согласност.“.


Во ставот (20) во првата реченица по зборовите „за давање согласност“ се додаваат зборовите „првиот и вториот пат“. По третата реченица се додава нова четврта реченица која гласи:
„При одлучување за давање согласност по трет пат за истото барање, Советот по случаен електронски избор поканува три од лицата што претходно ги ангажирал да проверат дали е постапено по претходните укажувања на Советот.“.


По ставот (35) се додава нов став (36) кој гласи:

„(36) Министерот за финансии на предлог на Советот ги пропишува формата и содржината на стандардните модели на тендерски документации, како и начинот на нивното користење од страна на договорните органи.“.

Член 3
Во членот 36-а по ставот (10) се додава нов став (11) кој гласи:

„(11) По исклучок на ставовите (1) и (2) на овој член, договорниот орган нема обврска да бара согласност од Советот во случаите кога:

· ги користи стандардните модели на тендерски документации согласно со овој закон или

· повторува постапка во истата фискална година за која претходно добил согласност и која завршила со одлука за поништување на постапката, според истите услови што биле предмет на согласност од Советот.“.

Член 4

Во членот 38 став (4) точката на крајот од реченицата се заменува со запирка и се додаваат зборовите „во спротивно ќе се смета дека не е добиена согласност.“.
Член 5
Во членот 60 ставот (1) се менува и гласи:

„Договорниот орган е должен да ги спроведува отворената постапка, ограничената постапка и постапката со барање за прибирање на понуди со користење електронски средства преку ЕСЈН, и тоа:

· во најмалку 30% од бројот на објавени огласи од 1 јануари 2016 година,

· во најмалку 50% од бројот на објавени огласи од 1 јануари 2017 година и

· во 100% од бројот на објавени огласи од 1 јануари 2018 година.“.

Член 6
Во членот 99 став (1) точка 4) по зборовите „за набавка на“ се додаваат зборовите „непредвидени работи, како и“. Во алинејата 1 од точка 4) зборот „дополнителни“ се брише.
Во ставот (2) запирката по зборовите „непредвидените работи“ се заменува со сврзникот „и“ и се бришат зборовите „и кусоците на работи“.

Во ставот (3) точката на крајот од реченицата се заменува со запирка и се додаваат зборовите „освен за непредвидените работи за кои не се бара претходна согласност од Советот.“.

По ставот (7) се додава нов став (8) кој гласи:

„(8) Доколку при изведување на работите се јават кусоци и/или вишоци на работи, договорниот орган склучува анекс на договорот за јавна набавка на работи со кој се регулираат кусоците и/или вишоците на работи.“.

Член 7
Во членот 101 по ставот (1) се додаваат два нови става (2) и (3) кои гласат:

„(2) При одлучување за давање согласност по втор пат во постапката со барање за прибирање понуди, Советот ги поканува истите лицата што претходно ги ангажирал да проверат дали е постапено по претходните укажувања на Советот.

(3) При одлучување по втор пат за истото барање согласност во постапка со барање за прибирање на понуди, Советот по претходно мислење на стручните лица проверува дали е постапено по неговите укажувања дадени со претходното решение и доколку по истото е постапено, Советот е должен да даде согласност. Доколку не е постапено по неговите укажувања, Советот дава прецизни укажувања што треба да преземе договорниот орган по што ќе се смета дека е дадена согласноста. Непостапувањето во целост по укажувањата на Советот се смета дека не е дадена согласност.“. 
Член 8

Во членот 102 став (7) по зборовите „личната состојба,“ се додаваат зборовите „ќе се смета дека понудувачот ја повлекол својата понуда што резултира со издавање негативна референца, а“.

Член 9
Во членот 129 став (3) по зборовите „овој член“ се додаваат зборовите „ја потпишува исклучиво одговорното лице,“.
Член 10

Во членот 140 став (2) точката на крајот од втората реченица се заменува со запирка и се додаваат зборовите „односно десет работни дена кај набавките со проценета вредност над еден милион евра во денарска противвредност без вклучен ДДВ.“.

Член 11

Во членот 153 став (1) алинеите 4 и 5 се бришат.
Член 12

Во членот 154 став (1) запирката по зборот „листа“ се заменува со сврзникот „и“, а зборовите „и на лиценците“ се бришат.

Член 13

Во членот 198 став (1) алинеја 9 по зборовите „за јавна набавка на“ се додаваат зборовите „непредвидени работи, како и“. Во подточката а) од алинеја 9 зборот „дополнителни“ се брише.

Во ставот (2) запирката по зборовите „непредвидените работи“ се заменува со сврзникот „и“ и се бришат зборовите „и кусоците на работи“.
По ставот (5) се додава нов став (6) кој гласи:

„(6) Доколку при изведување на работите се јават кусоци и/или вишоци на работи, договорниот орган склучува анекс на договорот за јавна набавка на работи со кој се регулираат кусоците и/или вишоците на работи.“.
Член 14
Постапките за доделување договори за јавни набавки започнати пред денот на влегувањето во сила на овој закон ќе завршат согласно Законот за јавните набавки(„Службен весник на Република Македонија“ број 136/07, 130/08, 97/10, 53/11, 185/11, 15/13, 148/13, 28/14, 43/14, 130/14 и 180/14).
Член 15
Овој закон влегува во сила на осмиот ден од денот на објавувањето во „Службен весникна Република Македонија“.
ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Со членот 1 од предлог – законот се предлага нова дефиниција за стручни лица од Регистарот на стручни лица во членот 3 од Законот за јавните набавки со цел да се направи дистинкција од надворешните стручни лица кои договорниот орган може да ги вклучи во постапката за доделување договор за јавна набавка.
Членот 2 од предлог – законот содржи повеќе интервенции во членот 14 од Законот за јавните набавки во делот на постапувањето на Советот за јавни набавки. Имено, се предлага подобрување на начинот на ангажирање на стручните лица и постапувањето на Советот кога разгледува предмет што претходно го одбил. Исто така, се предлагаа неколку технички подобрувања.

Со членот 3 од предлог – законот се предлага додавање на нов став (10) во членот 36-а од Законот за јавните набавки со што се предвидуваат одредени случаи кога договорниот орган нема обврска да бара согласност од Советот за јавни набавки.

Со членот 4 од предлог – законот се зајакнува забраната за менување на деловите од техничките спецификации за кои согласност дал Советот за јавни набавки со тоа што се предвидува дека во случај на промени во овие делови ќе се смета дека не е издадена согласност од Советот.

Членот 5 од предлог – законот, со кој се менува ставот (1) од членот 60 од Законот за јавните набавки, воведува постепено задолжително спроведување на постапките за доделување договори за јавни набавки со користење електронски средства преку Електронскиот систем за јавни набавки. Задолжителното користење електронски средтва ќе се воведува прогресивно во наредните три години со цел на договорните органи и на деловната заедница да им обезбеди доволно време за прилагодување.

Со членот 6 од предлог – законот се предлагаат неколку интервенции во членот 99 од Законот за јанвите набавки со цел да се подобри праксата кај дополнителните работи, непредвидените работи, вишоците на работи и кусоците на работи.
Членот 7 од предлог – законот, со кој се интервенвира во членот 101 од Законот за јавните набавки, предвидува олеснет механизам на согласности кај постапката со барање за прибирање понуди со тоа што се предвидува при повторно разгледување на исто барање согласност, Советот да ги ангажира истите стручни лица кои го разгледувале предметот и првиот пат.

Со членот 8 од предлог – законот се предлага дополнување на членот 102 став (7) од Законот за јавните набавки со цел да се прецизира начинот на постапување на договорниот орган во случај кога во постапка со барање за прибирање понуди прворангираниот понудувач не ги доставува документите за утврдување способност. Во таков случај се предлага да се смета дека понудувачот ја повлекол својата понуда со што се исполнети условите за издавање негативна референца.
Со членот 9 од предлог – законот се предлага прецизирање на одредбата од членот 129 став (3) од Законот за јавните набавки со цел да се прецизира дека изјавата за независна понуда ја потпишува исклучиво одговорното лице на понудувачот, односно дека тоа не може да се пренесе со овластување на трето лице.

Со членот 10 од предлог – законот се предлага продолжување на рокот за проверка на документите за утврдување способност кај набавките над еден милион евра, утврден во членот 140 став (2) од законот, а следствено на тоа и на рокот за барање на дополнителна документација.

Со членот 11 од предлог – законот се прелага бришење на алинејата 4 од член 153 став (1) од Законот за јавните набавки.
Со членот 12 се интервенира во членот 198 кај постапката со преговарање без облавување оглас кај секторските договорни органи соодветно на интервенцијата во класичниот јавнен сектор за дополнителните работи, непредвидените работи, вишоците и кусоците на работи.

Со членот 13 од предлог – законот се врши техничко подобрување на одредбата содржана во членот 154 став (1) од Законот за јавните набавки.

Членовите 14 и 15 се преодни и завршни одредби.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Постои директна поврзаност на членовите 1, 2, 3, 4, 7 и 12 во делот на постапувањето на Советот за јавни набавки.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Се очекува предложените решенија да ја олеснат примената на механизмот на согласности од Советот за јавни набавки, како и неговото постапување. Исто така, ќе придонесат за поголема ефикасност и транспарентност со воведувањето на електронски јавни набавки, истовремено овозможувајќи им на договорните органи и на деловната заедница доволен период за прилагодување.
Tекст на одредбите на Законот за јавните набавки кои се изменуваат, односно дополнуваат
Член 3

Одредени поими употребени во овој закон го имаат следново значење:

1. „Договор за јавнa набавкa“ е договор од финансиски интерес кој ги вклучува и секторските договори, склучен во писмена форма меѓу еден или повеќе договорни органи од една страна и еден или повеќе економски оператори од друга страна, а чиј предмет е изведување на работи, испорака на стоки или обезбедување на услуги согласно со овој закон;

2. „Секторски договор“ е договор за јавна набавка што се доделува во функција на вршење на една или повеќе дејности од членот 176 став (1) на овој закон;

3. „Постапка за доделување на договор за јавна набавка“ е постапка што ја спроведуваат еден или повеќе договорни органи, чија цел или дејство е купување или стекнување на стоки, услуги или работи;

4. „Отворена постапка“ е постапка во која секој економски оператор има право да поднесе понуда;

5. „Ограничена постапка“ е постапка во која секој економски оператор има право да поднесе пријава за учество, а само кандидатите избрани од страна на договорниот орган се покануваат да поднесат понуда;

6. „Конкурентен дијалог“ е постапка во која секој економски оператор има право да поднесе пријава за учество и според која договорниот орган води дијалог со избраните кандидати со цел да се утврди едно или повеќе соодветни решенија кои ќе ги задоволат неговите барања и врз основа на кои избраните кандидати ќе ја изготват својата понуда;

7. „Постапка со преговарање“ е постапка во која договорниот орган ги консултира избраните кандидати и преговара за условите од договорот со еден или со повеќе од нив;
8. „Постапка со барање за прибирање на понуди“ е поедноставена постапка за доделување на договор за јавна набавка, која се спроведува согласно со Главата V Дел 6 од овој закон;
9. „Рамковна спогодба“ е писмена спогодба меѓу еден или повеќе договорни органи и еден или повеќе економски оператори за да се утврдат основните услови кои ќе ги регулираат договорите за јавни набавки што треба да се доделат во определен период, особено во поглед на цената и, ако е можно, предвидените количини;

10. „Електронска аукција“ е повторлив процес на негативно наддавање кој се реализира по првична целосна евалуација на понудите, во кој понудувачите имаат можност, исклучиво со користење на електронски средства, да ги ревидираат дадените цени, така што рангирањето се врши автоматски со помош на електронски средства;

11. „Тендерска документација“ е збир на документи, информации и услови кои претставуваат основа за изготвување, доставување и оценување на пријавата за учество, односно понудата;

12. „Техничка спецификација“ е збир на технички услови, прописи, препораки и стандарди со кои детално се дефинираат минималните барања од технички аспект кои стоките, услугите или работите предмет на договорот за јавна набавка треба да ги задоволат;
13. „Економски оператор“ е секое физичко или правно лице или група на такви лица кои на пазарот нуди стоки, услуги или работи;

14. „Кандидат“ е секој економски оператор кој доставил пријава за учество во ограничена постапка, постапка со преговарање или конкурентен дијалог;

15. „Пријава за учество“ е предлог на кандидатот со кој ја докажува својата лична состојба, техничка или професионална способност, финансиска и економска состојба како услов за добивање на покана за доставување на понуда во ограничена постапка, постапка со преговарање или конкурентен дијалог;

16. „Понудувач“ е секој економски оператор кој поднел понуда;

17. „Учесник на конкурс за избор на идејно решение“ е секој економски оператор кој има поднесено проект на конкурс за избор на идејно решение;

18. „Понуда“ е предлог од понудувачот изготвен врз основа на тендерската документација и претставува основа за доделување на договорот за јавна набавка;

19. „Техничка понуда“ е дел од понудата со која се докажува исполнувањето на поставените технички барања и услови од тендерската документација;

20. „Финансиска понуда“ е дел од понудата во кој се содржани понудените цени согласно со условите од тендерската документација;

21. „Алтернативна понуда“ е понуда со која се нудат поинакви карактеристики на предметот на договорот за јавна набавка од оние утврдени во тендерската документација;

22. „Носител на набавката“ е понудувач или група на понудувачи кои склучиле договор за јавна набавка;

23. „Евалуација на понуда“ е оцена на поднесена понуда во постапката за доделување на договор за јавна набавка;

24. „Прифатлива понуда“ е понуда која е поднесена во утврдениот рок и за која е утврдено дека во потполност ги исполнува сите барања од тендерската документација и техничките спецификации и одговара на сите критериуми, условите и евентуалните барања за способноста на понудувачите;

25. „Соодветна понуда“ е прифатлива понуда која е во рамките на износот што го утврдил договорниот орган со одлуката за јавна набавка или што може да го дообезбеди согласно со членот 28 став (4) од овој закон;
26. „Услуги за истражување и развој“ се сите активности кои вклучуваат темелно истражување, применето истражување и експериментален развој кој вклучува реализација на технолошки демонстратори, односно уреди кои демонстрираат дејствување на нов концепт или нови технологии во соодветно или репрезентативно опкружување;
27. „Одговорно лице“ е функционер кој раководи со државен орган, градоначалник на единицата на локалната самоуправа или директор на правно лице односно лице овластено од него;

28. „Посебно или ексклузивно право“ е право доделено од надлежен орган кое произлегува од закон или пропис врз основа на закон, со цел да се ограничи спроведувањето на дејностите во одредена област на јавни услуги на ограничен број или на еден правен субјект;

29. „Електронски средства“ е користење на електронска опрема за обработка и чување на податоци (вклучувајќи и дигитална компресија), кои се пренесени, испорачани и примени преку кабелски, радио или оптички средства или преку други електромагнетни средства;

30. „Електронски систем за јавни набавки“ е единствен компјутеризиран систем достапен на интернет, кој се користи со цел да се овозможи поголема ефикасност и економичност во областа на јавните набавки;

31. „Поврзан економски оператор“ е економски оператор:
- врз кој економскиот оператор со кој е поврзан има доминантно влијание,
- кој има доминантно влијание врз економскиот оператор со кој е поврзан или
- кој заедно со економскиот оператор со кој е поврзан е предмет на доминантно влијание од страна на трет субјект;
32. „Доминантно влијание” е кога:
- едниот економски оператор директно или индиректно е сопственик на повеќе од половина од капиталот во другиот економски оператор и на тој начин го контролира мнозинството гласови врз основа на акциите или уделите издадени од страна на другиот економски оператор и може да назначи повеќе од половина членови во органите на управување или во надзорниот одбор на другиот економски оператор или
- постои роднинска поврзаност помеѓу основачите на двата економски оператори до втор степен;    
33. „Профил на економски оператор“ е функционалност на Електронскиот систем за јавни набавки со која се олеснува докажувањето на исполнетоста на одредени критериуми за утврдување на способност од страна на регистрираните економски оператори;
34. „Писмено или во писмена форма“ e секој израз кој се состои од зборови или бројки кои можат да се прочитаат, умножат и дополнително да се соопштат, како и информации кои се пренесуваат и чуваат со помош на електронски средства под услов сигурноста на содржината да е обезбедена и потписот да може да се идентификува;
35. „Вишоци на работи“ се количества на изведени работи што ги преминуваат договорените количества на работи согласно описот од предмерот и пресметката;

36. „Кусоци на работи“ се негативни отстапувања на изведените работи во однос на договорените количества на работи согласно описот од предмерот и пресметката;

37. „Непредвидени работи“ се оние работи што со договорот не се опфатени, а кои мораат да се изведат заради пропусти и недостатоци во проектот утврдени од надзорниот орган и од проектантот, како и заради други работи утврдени со закон;
38. „Дополнителни работи“ се оние работи што не се договорени, а договорниот орган бара да се изведат;
39. „Превентивно одржување“  е:

· следење на софтверското решение и дијагностицирање на неговата моментална состојба, односно препознавање на сите евентуални  технички и системски дефекти и нивно проактивно разрешување,

· интервенции во податоци за отстранување на настанатите грешки во податоците заради проблемите предизвикани од грешка во податоци или од ненамерна грешка при рутинска работа на корисниците,

· отстранување на грешки направени од носителот на набавката при развојот на кодот,

· одржување, вклучително и тестирање, следење, прилагодување и замена на компоненти со цел спречување на потенцијални испади на системите,

· мерење, снимање и анализа на релевантни параметри и преземање соодветни мерки со цел да се обезбеди оптимална и доверлива работа на софтверското решение и минимизирање на можноста од дефект и/или

· решавање на проблеми врз база на пријавени инциденти на софтверското решение;

40. „Адаптивно одржување“ се измени и надградби во софтверското решение кои не се грешки во неговата работа, а се изведуваат на барање на договорниот орган;
41. „Централно тело за набавки“ е договорен орган согласно со членот 4 став (1) точки а), б) или в), кој:

- набавува во свое име и за своја сметка стоки или услуги кои се или можат да бидат наменети за еден или за повеќе договорни органи или

- доделува договори за јавни набавки или склучува рамковни спогодби во име и за сметка на еден или на повеќе договорни органи и
42.„Општ поимник за јавни набавки (ОПЈН – CPV)“ е референтна номенклатура што се применува во постапките за доделување на договори за јавни набавки и кој обезбедува еднообразност со останатите постојни номенклатури.
Член 14
(1) Биротоги врши следниве работи:

· иницира предлози за донесување на законски и други акти од областа на јавните набавки до министерот за финансии,

· го следи и анализира спроведувањето на законот и другите прописи за јавни набавки, функционирањето на системот на јавните набавки и иницира промени за подобрување на системот на јавните набавки,

· дава мислења во врска со одредбите и примената на овој закон,

· обезбедува совети и дава помош на договорните органи и економските оператори,

· подготвува модели на тендерска документација и модели на формулари за постапките регулирани со овој закон,

· води единствена евиденција на договорите за јавни набавки и истата ја одржува и ажурира и ја прави достапна до јавноста преку ЕСЈН,

· го следи навременото доставување на податоци и оневозможува користење на ЕСЈН на корисниците кои не ги почитуваат своите обврски во однос на користењето на ЕСЈН,како и обврската од ставот (25) од овој член,
· презакажува електронска аукција во случај на техничка грешка, пад на ЕСЈН и по одлука на Државната комисија за жалби по јавни набавки,
· ги анализира образложенијата за неспроведување на електронска аукција согласно со членот 123 од овој закон и доколку истите не се основани му укажува на договорниот орган за сторениот пропуст,
· предлага кодекс на однесување при спроведување на јавните набавки кој го донесува министерот за финансии,
· прибира, ги обработува и анализира податоците за јавни набавки и подготвува статистички извештаи,
· за констатираните неправилности од добиените известувања веднаш ги информира договорните органи, а по потреба и надлежните органи,
· утврдува минимални услови за професионалните квалификации за лицата кои вршат стручни работи за јавните набавки,

· организира и врши обука за едукација на службеници и на други стручни лица во врска со јавните набавки,

· управува и оперира со својата веб страница и Електронскиот систем за јавни набавки (во натамошниот текст: ЕСЈН),

· изготвува инструкции како интерни упатства за подготовка и спроведување на едукацијата за јавни набавки и обуката за обучувачи за јавни набавки кои се објавуваат на неговата веб страница,
· задолжително ја отстранува објавената негативна референца на економски оператор врз основа на одлука на надлежен орган, спогодба со својство на извршна исправа помеѓу договорниот орган и носителот на набавка или на барање на договорниот орган придружено со изјава од лицето кое ја издало негативната референца дадена пред надлежен орган за сторена техничка грешка,
· ги анализира образложенијата за неприкачување на тендерска документација на огласот за јавна набавка согласно со членот 37 став (2) од овој закон и доколку истите не се основани му укажува на договорниот орган за сторениот пропуст,
· соработува со меѓународните институции и други странски субјекти за работите поврзани со развојот на системот на јавните набавки,

· остварува меѓународна соработка во врска со системот на јавните набавки и ја планира и ја координира странската техничка помош на полето на јавните набавки,

· поднесува годишен извештај до Владата за неговите активности во функционирањето на системот на јавните набавки,

· дава упатства и изготвува прирачници и коментари на правилата за јавни набавки и издава електронски билтен и

· врши други работи утврдени со овој закон.
(2) Статистичките извештаи од ставот (1) алинеја 7 на овој член содржат податоци кои се однесуваат на:

· број и вредност на склучените договори,

· категоризација на договорите по видови на спроведени постапки, по предмет на договорот и по земјата каде што е седиштето на носителот на набавката и

· број и вредност на склучените договори и условите предвидени со овој закон кои го оправдуваат изборот на постапката со преговарање со и без претходно објавување на оглас.

(3) Биротосоработува со договорните органи од членот 4 на овој закон и со трговските друштва, професионални институции за истражување, здруженија или со експерти за одделни области, во врска со јавните набавки.
(4) За решавање по барањата за добивање согласност предвидени со овој и друг закон одлучува Совет за јавни набавки (во натамошниот текст: Совет) во рамки на Бирото.

(5) Советот се состои од седум члена кои одлучуваат исклучиво по барањата за добивање согласност, и решаваат за работи поврзани за нивната надлежност. Членовите од своите редови избираат претседател.

(6) Членовите на Советот ги именува Владата по пат на јавен оглас кој се објавува во најмалку три дневни весници кои се издаваат на целата територија на Република Македонија, од кои еден од весниците што се издаваат е на јазикот што го зборуваат најмалку 20% од граѓаните кои зборуваат службен јазик различен од македонскиот јазик, за период од четири години со право на повторен избор. Советот за својата работа одговара пред Владата.

(7) За член на Советот може да биде именувано лице кое ги исполнува следниве услови:

1) е државјанин на Република Македонија;

2) во моментот на именувањето со правосилна судска пресуда не му е изречена казна или прекршочна санкција  забрана за вршење на професија, дејност или должност;
3) има стекнати најмалку 240 кредити според ЕКТС, односно завршен VII/1 степен образование;

4) има работно искуство однајмалку пет годиниод кои најмалку три години од областа на јавните набавки;

5) поседува еден од следните меѓународно признати сертификати за познавање на англиски јазик не постар од пет години:

· ТОЕФЕЛ (TOEFL) сонајмалку 74 бода,

· ИЕЛТС (IELTS)со најмалку 6 бода,

· ИЛЕЦ (ILEC) (Cambridge English: Legal) со најмалку Б2 ниво,

· ФЦЕ (FCE)  (Cambridge English: First) – положен,

· БУЛАТС (BULATS) со најмалку 60 бода или

· АПТИС (APTIS) со најмалку Б2 ниво и

6)    има положено психолошки тест и тест за интегритет. 

(8) Владата го разрешува членот на Советот пред истекот на мандатот, ако:

· тоа сам го побара,

· трајно ја загуби способноста за вршење на функцијата, што го утврдува Владата,

· е осуден со правосилна судска пресуда за кривично дело на безусловна казна затвор од најмалку шест месеца,

· ги исполни условите за старосна пензија,

· врши работи кои се неспоиви со функцијата член на Советот или

· настапи смрт на членот на Советот.

(9) Владата започнува постапка за именување членови на Советот најмалку три месеци пред истекот на нивниот мандат. Постапката за именување треба да заврши најмалку 30 дена пред редовниот истек на мандатот на членовите.

(10) Членовите на Советот не можат да бидат членови во органи и тела кои ги избира или именува Собранието на Република Македонија или Владата.

(11) Начинот на работењето и одлучувањето на Советот се уредува со деловник кој го носи министерот за финансии. 

(12) За секој правен основ се поднесува посебно барање за добивање согласност кое се распределува кај членовите и претседателот на Советот по случаен електронски избор и особено содржи:

· податоци за подносителот на барањето (назив на договорниот орган, адреса и седиште, матичен број на договорниот орган, лице за контакт со телефонски број и електронска пошта),

· правен основ за видот на согласноста што се бара,

· предмет на договорот за јавна набавка,

· вид на постапка за доделување на договор за јавна набавка,

· вид на договор за јавна набавка,

· проценета вредност без ДДВ и

· потпис  на одговорното лице и печат.
(13) Во прилог на писменото барање, договорниот орган доставува извештај за потребата од обезбедување на согласност; образложение за причините за користење на предметните критериуми, барања или услови; записник од спроведениот технички дијалог во случаите каде што неговото спроведување е задолжително согласно со овој закон и тендерската документација која планира да ја користи во постапката за доделување договор за јавна набавка. Во случај на дополнителни работи согласно со овој закон, договорниот орган доставува образложение од изведувачот и надзорот за потребата и причините поради кои настанала потребата за дополнителни работи и овозможува увид во целокупната градежно – техничка документација, дополнителен ревидиран проект во случаите каде е неопходно и увид на лице место.
(14) Советот може да побара од договорниот орган да достави дополнителна документација или дополнение на образложениетово рок утврден од страна на Советот.
(15) Советот ќе одговори на барањето во рок од десет работни дена од денот на прием на истото, односно три работни дена кај барањата за добивање согласност во постапка со преговарање од причини од крајна итност, без оглед дали е побарана дополнителна документација или дополнение на образложението.

(16) По исклучок на ставот (15) од овој член, Советот може да го продолжи рокот за одговор на барањето за дополнителни пет работни дена во случај кога проценетата вредност на предметот на договорот за јавна набавка е над 500.000 евра во денарска противвредност, без вклучен ДДВ, за што го известува договорниот орган во рок од три работни дена од денот на добивање на барањето. 

(17) Советот одлучува по барањето со решение против кое договорниот орган има право на жалба до Државната комисија за жалби по јавни набавки без надоместок, во рок од пет дена од денот на добивање на решението во постапка на правна заштита согласно со овој закон. Советот носи заклучок при запишување и бришење на стручните лица од Регистарот, продолжување на рокот за одговор на барањето, повлекување на барањето за добивање согласност од страна на договорниот орган и во други случаи при остварување на неговите надлежности за кои согласно овој закон не е предвидено носење решение.Се забранува секој облик на влијание врз донесувањето на решенијата на Советот, а особено секоја злоупотреба на јавните овластувања заради влијание на текот и исходот на одлучувањето.
(18) Ако Советот одлучи да не даде согласност, договорниот орган не смее да го објави огласот за јавна набавка, односно не смее да ја спроведе постапката со преговарање без претходно објавување на оглас во спротивно ќе се смета дека не е спроведена постапка за доделување договор за јавна набавка согласно со овој закон.

(19) Ако Советот не одговори на барањето во рокот од ставот (15), односно дополнителниот рок од ставот (16) на овој член, ќе се смета дека дал согласност.

(20) При одлучување за давање согласност, Советот може да покани најмалку три стручни лица од Регистарот на стручни лица од соодветната област по случаен електронски избор да дадат свое мислење, освен кај барањата за добивање согласност за дополнителни работи каде Советот по случаен електронски избор задолжително поканува најмалку седум стручни лица. Доколку некое стручно лице не ја прифати поканата кај барањата согласност за дополнителни работи, Советот задолжително ќе продолжи со покани додека не се исцрпи целата листа на стручни лица од соодветната област. Доколку и по исцрпување на листата нема доволен број стручни лица, Советот ќе ги ангажира оние што прифатиле, но не помалку од три стручни лица.
(21) Стручното лице е должно да го разгледа материјалот и да достави свое мислење во рок од три работни дена од денот на добивање на материјалот, освен во случаите од ставот (16) на овој закон, кога рокот може да се продолжи за дополнителни три работни дена. Кај барањата за добивање согласност за дополнителни работи, стручните лица изготвуваат мислење за оправданоста за спроведување на постапката со преговарање врз основа на документацијата и извршен увид на фактичката состојба кое го доставуваат до Советот во рок од пет работни дена.
(22) Во прилог на своето мислење, стручното лице доставува изјава под целосна морална, материјална и кривична одговорност дека мислењето е изработено стручно и совесно, во согласност со правилата на науката и струката, етичките норми и професионалните стандарди и дека нема да учествува, директно или индиректно, во постапката за доделување договор за јавна набавка која е предмет на барањето за добивање согласност.

(23) Стручното лице не смее да учествува, директно или индиректно, ниту да влијае врз договорниот орган во постапката за доделување договор за јавна набавка за која дало свое мислење при одлучувањето на Советот. 

(24) Мислењата на стручните лица се прилог кон решението без да се открива нивниот идентитет, а во случај на неприфаќање на мислењата од стручните лица или на нивни различни мислења, Советот во решението дава детално образложение за причините за неприфаќањето. Доколку стручното лице не достави мислење во рамки на законски утврдениот рок, Советот ќе одлучи без неговото мислење.
(25) Стручните лица имаат право на надоместок за даденото стручно мислење кој е на товар на договорниот орган што го поднел барањето за согласност во износ кој се утврдува со тарифник што го донесува министерот за финансии.

(26) Висината на надоместокот во тарифникот од ставот (25) на овој член се утврдува според видот на постапката, проценетата вредност на договорот и неговата сложеност, како и потребното време за прибирање на податоци и изработка на мислењето. 

(27) Начинот на вклучување и работа на стручните лица во работата на Советот при одлучување за давање согласност поблиску се утврдува со правилник кој го донесува  министерот за финансии.

(28) Советот воспоставува и води електронски Регистар на стручни лица кои му помагаат при одлучувањето за давање согласност.Лични податоци на стручните лица кои ќе бидат евидентирани во Регистарот на стручни лица се: име и презиме, датум и место на раѓање, државјанство, адреса на живеење, контакт телефон, електронска адреса, област на специјализација, податоци за завршено образование, работно искуство и неформално образование. Рокот на чување на личните податоци е три години сметано од денот на известувањето за бришење од Регистарот на стручни лица.
(29) Советот објавува јавен повик во кој се утврдуваат областите на специјализација, условите за избор, начинот на поднесување на пријавите, потребната документација за докажување на исполнетоста на условите за избор и други елементи кои ги утврдува Советот.

(30) Запишување во Регистарот на стручни лица се врши врз основа  на поднесено писмено барање до Советот кон кое се приложуваат и докази за исполнување на општите услови утврдени во ставот (31) на овој член како и посебните услови дефинирани во јавниот повик.

(31) За да се запише во Регистарот на стручни лица, лицето треба да ги исполнува следниве општи услови:

- да има најмалку високо образование од соодветната област (диплома со завршено четиригодишно високо образование или диплома со 300 кредити според европскиот кредит – трансфер систем),

- со правосилна одлука да не му е изречена забрана за вршење професија, дејност или должност се додека траат последиците од забраната и

- да има најмалку пет години работно искуство во соодветната област за која е поднесено барањето. 

(32) Стручните лица се запишуваат во Регистарот на стручни лица по области на специјализација кои ќе ги утврди Советот. Едно лице може да биде запишано во Регистарот на стручни лица во повеќе области на специјализација за кое има поднесено барање и ги исполнува условите согласно овој член. 

(33) Советот ќе го избрише лицето од Регистарот на стручни лица доколку:

- тоа само го побара,

- двапати по ред даде нестручно мислење, односно истото го изготви спротивно на правилата на науката и струката, професионалните стандарди и прописите за спречување судир на интереси,

- лицето одбие да учествува во работата без оправдани и соодветно документирани причини,  иако за тоа било уредно покането од страна на Советот,

- лицето не достави мислење по добиените материјали во рокот од ставот (21) на овој член или

- поради смрт на лицето. 

(34) Начинот на водење на Регистарот на запишување и бришење на стручните лица се утврдува со правилник кој го донесува министерот за финансии.

(35) Советот за своето работење поднесува годишен извештај до Владата.

Член 36-а
(1) Договорниот орган задолжително бара согласност од Советот пред да го објави огласот за јавна набавка на стоки и доставува соодветно образложение за потребата од набавка за која нема најмалку:

· три производители на пазарот во Република Македонија и три производители на пазарите во странство што можат да ги исполнат барањата од техничките спецификации за поединечен дел кај постапките со барање за прибирање на понуди со проценета вредност до 5.000 евра во денарска противвредност без вклучен ДДВ;

· четири производители на пазарот во Република Македонија и четири производители на пазарите во странство што можат да ги исполнат барањата од техничките спецификации за поединечен дел кај постапките со барање за прибирање на понуди со проценета вредност над 5.000 евра во денарска противвредност без вклучен ДДВ или

· пет производители на пазарот во Република Македонија и пет производители на пазарите во странство што можат да ги исполнат барањата од техничките спецификации за поединечен дел кај отворената и ограничената постапка.

(2) Договорниот орган задолжително бара согласност од Советот пред да го објави огласот за јавна набавка доколку предвиди критериуми за утврдување способност, освен лична состојба и способност за вршење професионална дејност, кои може да ги исполнат:

- три или помалку од три економски операторина пазарот во Република Македонија кај постапките со барање за прибирање понуди со проценета вредност до  5.000 евра во денарска противвредност без вклучен ДДВ,

-    четири или помалку од четири економски операторина пазарот во Република Македонија кај постапките со барање за прибирање понуди со проценета вредност над 5.000 евра во денарска противвредност без вклучен ДДВ или

- пет или помалку од пет економски оператори на пазарот во Република Македонија кај отворената постапката, ограничената постапка, постапката со преговарање со претходно објавување оглас и кај конкурентниот дијалог.

(3) По донесување на одлуката за јавна набавка а пред објавување на огласот, лицата што ги дефинираат техничките спецификации и критериумите за утврдување способност се должни да изготват соодветно образложение за оправданоста за нивно користењепо претходна анализа на пазарот и да дадат извештај до одговорното лице со предлог во смисла за потребата од обезбедување согласност од Советот.

(4) Договорниот орган ја спроведува анализата од ставот (3) на овој член на тој начин што задолжително се обраќа со официјален допис или по електронски пат (електронска пошта) до производителите или економските оператори во Република Македонија и во странство што потенцијално можат да ги исполнат барањата од техничките спецификации или критериумите за утврдување на способност за поединечен дел кај постапката, во зависност од правниот основ за барање согласност од овој член.

(5) Доколку анализата на пазарот се однесува и за барањата од техничките спецификации и за критериумите за утврдување на способност, договорниот орган ја спроведува на тој начин што во посебен допис се обраќа за произнесување во однос на барањата од техничките спецификации и во друг посебен допис за критериумите за утврдување на способност.

(6) Во обраќањето до производителите или економските оператори од ставот (5) на овој член, договорниот орган треба да побара одговор од нивна страна дали ги исполнуваат или не ги исполнуваат барањата од техничките спецификации или критериумите за утврдување на способност.

(7) Одговорите од производителите или економските оператори се чуваат најмалку пет години од денот на извршувањето на соодветниот договор за јавна набавка и се дел од досието на постапката.

(8) Врз основа на прифатениот извештај од одговорното лице кој содржи предлог за потреба од обезбедување на согласност се доставува барање за согласност до Советот.
(9) Договорниот орган е должен во писмена форма на официјалната адреса за контакт да ги извести економските оператори дека биле вклучени во анализа на пазарот за предметот на набавка за кој се однесува извештајот и да ги покани да учествуваат во предметната постапка.  

(10) Одредбите од ставот (2) на овој член соодветно се применуваат и кај постапките за доделување договори за воспоставување на јавно приватно партнерство.
Член 38

(1) Договорниот орган може, во рокот од ставот (3) на овој член, по свое наоѓање или врз основа на поднесените прашања за објаснување од економските оператори, да ја измени или дополни тендерската документација, а тоа задолжително го прави по решение на Државната комисија за жалби по јавни набавки.
(2) Договорниот орган соодветно на измените и дополнувањата на тендерската документација задолжително го продолжува крајниот рок за поднесување на понудите или пријавите за учество за најмалку шест дена.
(3) Измените и дополнувањата на тендерската документација, најдоцна шест дена пред истекот на крајниот рок за поднесување на понудите или пријавите за учество односно три дена кај постапката со барање за прибирање на понуди, договорниот орган без надоместок ги испраќа до економските оператори кои ја подигнале тендерската документација или, ако истата е објавена со користење на електронски средства заради директен и целосен пристап, ги објавува на ист начин како што ја објавил тендерската документација.
(4) По исклучок на ставот (1) на овој член, договорниот орган не смее да ги измени или дополни оние елементи од тендерската документација за кои Советот издал согласност.
Член 60
(1) Договорниот орган може да бара пријавите за учество или понудите да бидат доставени со користење на електронски средства само кога:

· информациите во врска со електронски пренос на податоците, вклучувајќи ја и енкрипцијата, се достапни на секој заинтересиран економски оператор и

· електронските средства за прием на податоците соодветно обезбедуваат интегритет и доверливост на добиените документи.

(2) Економските оператори можат во хартиена форма да поднесат сертификати, изјави и друга документација за утврдување на способност пред крајниот рок за поднесување на пријавите за учество или понудите, доколку истите не се достапни во електронска форма.
Член 99
(1) Договорниот орган може да спроведе постапка со преговарање без претходно објавување на оглас во следниве случаи:
1) за набавка на стоки, работи и услуги кога:

· по претходно спроведени две отворени постапки или постапки со барање за прибирање на понуди не е поднесена ниту една понуда, односно кога по претходно спроведени две ограничени постапки не е поднесена ниту една пријава за учество во првата фаза, под услов да не се сменети условите од тендерската документација,
· од технички или уметнички причини, односно од причини врзани за заштита на ексклузивните права (патенти и слично), договорот може да го изврши само одреден економски оператори

· од причини од крајна итност предизвикани од настани кои договорниот орган не можел да ги предвиди и да му се припишат како пропуст, не може да се примени рокот за објавување на отворена постапка, ограничена постапка, постапка со барање за прибирање на понуди или постапка со преговарање со претходно објавување на оглас;
2) за набавка на стоки:

· произведени исклучиво за истражување, експериментирање, проучување или развој, но не за стоки во сериско производство со кое би се остварила добивка или поврат на трошоците на развојот или истражувањето,

· кога договорниот орган мора да набави дополнителни испораки од првобитниот носител на набавка заради делумна замена на вообичаените стоки или инсталации или проширување на постојните стоки или инсталации, при што промената на понудувачот би го обврзала договорниот орган да купи материјал кој има поинакви технички карактеристики што би резултирало со некомпатибилност или несразмерни технички тешкотии во функционирањето и одржувањето. Должината на дополнителните набавки не смее да надмине три години од склучувањето на основниот договор, а нивната вредност не смее да надмине 30% од вредноста на основниот договор и

· кои се набавуваат по посебно поволни услови од понудувач кој ги затвора своите деловни активности (ликвидација или стечај), од стечаен управник или ликвидатор, по претходен договор со доверителите;

3) за набавка на услуги кога предметниот договор следува по спроведување на конкурс за избор на идејно решение и се доделува на најдобро рангираниот учесник или на еден од најдобро рангираните учесници. Ако договорот се доделува на еден од најдобро рангираните учесници договорниот орган ги поканува сите нив да учествуваат во преговорите и

4) за набавка на дополнителни работи или услуги кои не се вклучени во основниот договор, а кои поради непредвидени околности се нужни, под услов договорот да му се додели на изведувачот на работите или давателот на услугите од основниот договор кога:

· таквите дополнителни работи или услуги не можат да бидат технички или економски одделени од основниот договор без поголеми проблеми за договорниот орган или

· таквите работи или услуги, иако можат да се одделат од извршувањето на основниот договор, се неопходни за неговото завршување.

(2) Вкупната вредност на дополнителните работи, непредвидените работи, вишоците на работи и кусоците на работи или на дополнителните услуги од ставот (1) точка 4 на овој член не смее да надмине 30% од вредноста на основниот договор.

(3) Во случаите од ставот (1) точка 1) алинеи 1 и 3 и точка 4) од овој член договорниот орган ја започнува постапката со преговарање без претходно објавување на оглас само по добивање на претходна согласност од Советот. 

(4) Во случаите од ставот (1) точка 1) алинеја 1 од овој член Советот при издавање на согласноста проверува дали договорниот орган извршил измени во тендерската документација во претходно спроведените редовни постапки и тендерската документација што има намера да ја користи во постапката со преговарање.

(5) По исклучок на ставот (3) од овој член, договорниот орган нема обврска да добие согласност пред да спроведе постапка со преговарање без претходно објавување на оглас врз основа на став (1) точка 1) алинеја 3 од овој член доколку директно е загрозена безбедноста, животот и здравјето на луѓето.

(6) Во извештајот од спроведената постапка, комисијата дава детално образложение за причините за спроведување на постапката со преговарање без претходно објавување на оглас, како и за начинот на спроведување на постапката.

(7) Во случаите од ставот (1) точка 1) алинеја 3, точка 2) алинеи 2 и 3 и точка 4) на овој член, договорниот орган нема обврска да ја утврдува способноста на економските оператори.

Член 101

(1) Во постапката со барање за прибирање на понуди договорниот орган изготвува поедноставена тендерска документација која задолжително содржи технички спецификации на предметот на договорот за јавна набавка и информации за начинот на подготовка и рокот за поднесување на понудите.
Член 102

(1) Во постапката со барање за прибирање на понуди каде што проценетата вредност на договорот за јавна набавка е до 5.000 евра во денарска противвредност, без вклучен ДДВ, не се спроведува јавно отворање на понудите.

(2) Договорниот орган во постапката со барање за прибирање на понуди каде што проценетата вредност на договорот за јавна набавка е до 5.000 евра во денарска противвредност, без вклучен ДДВ, не смее да бара гаранција на понудата во форма на банкарска гаранција или депонирани средства.
(3) Во постапката со барање за прибирање на понуди каде што проценетата вредност на договорот за јавна набавка на стоки и услуги е до 20.000 евра во денарска противвредност, а на работи до 50.000 евра во денарска противвредност, без вклучен ДДВ, се спроведува јавно отворање на понудите, при што соодветно се применуваат одредбите од Главата VII Дел 1 оддели 2, 3 и 4 од овој закон.

(4) Во постапката со барање за прибирање на понуди економските оператори својата лична состојба ја потврдуваат со поднесување на изјава.

(5) Пред донесување на одлуката за избор на најповолна понуда, економскиот оператор чија понуда е оценета за најповолна е должен до комисијата за јавна набавка да ги достави документите за потврдување на неговата лична состојба, дефинирани во поедноставената тендерска документација.

(6) Комисијата за јавна набавка прифаќа документи за утврдување на личната состојба од ставот (5) на овој член кои се издадени и по денот на јавното отворање на понудите, но не подоцна до денот на донесувањето на одлуката за избор на најповолна понуда.

(7) Ако економскиот оператор не ги достави документите од ставот (5) на овој член во рокот утврден од страна на комисијата за јавна набавка, или истите се невалидни или несоодветни за утврдување на личната состојба, комисијата за јавна набавка го поканува наредниот рангиран економски оператор или дава предлог за  поништување на постапката.

(8) Во постапката со барање за прибирање на понуди не се дозволени алтернативни понуди.
Член 129
(1) Понудувачот ја изготвува понудата во согласност со тендерската документација.
(2) Понудувачот задолжително доставува изјава во која под целосна материјална и кривична одговорност ќе изјави дека понудата ја поднел независно, без договор со други економски оператори спротивно на прописите за заштита на конкуренцијата, како и дека не учествува во истата постапка, односно во ист дел од постапка со други економски оператори со кои  е капитално, сопственички или роднински поврзан.

(3) Изјавата од ставот (2) на овој член се доставува заедно со понудата во секоја постапка одделнои не може дополнително да се достави по истекот на рокот за поднесување на понудите.
(4) Доколку има сознанија за невистинитоста по наводите на изјавата од став (2) на овој член, договорниот орган веднаш ќе ги извести надлежните органи.
(5) Понудата е обврзувачка за целиот период на важност што го утврдил договорниот орган.
(6) Во исклучителни случаи, договорниот орган може да побара од понудувачите продолжување на периодот на важност на понудите.
Член 140
(1) Предмет на евалуација не може да бидат понуди кои не се отворени на јавното отворање.

(2) Комисијата, пред да пристапи кон евалуација на понудите, задолжително проверува дали е објавена негативна референца на понудувачите до истекот на крајниот рок за поднесување на понудите, што соодветно го документира како дел од досието на постапката. Комисијата ја проверува валидноста и комплетноста на документацијата за утврдување на способност само на понудувачите за кои не е објавена негативна референца и тоа во рок од пет работни дена од крајниот рок за поднесување на понудите.
(3) Комисијата задолжително бара од понудувачите да ги појаснат или дополнат документите за утврдување способност во рокот од ставот (2) на овој член. Комисијата не смее да создава предност во корист на одреден економски оператор со користење на бараните појаснувања или дополнувања.
(4) Никакви промени во техничката и финансиската понуда не смеат да се бараат, нудат или да се допуштаат од страна на комисијата, освен појаснување на понудата по претходно писмено барање на комисијата и исправка на аритметички грешки.
(5) Комисијата го утврдува рокот за доставување на дополнителното појаснување и дополнување кој не смее да е покус од пет работни дена, односно три работни дена кај постапката со барање за прибирање понуди од денот на приемот на барањето од страна на понудувачот.
(6) Комисијата може директно од понудувачот, а со цел за објаснување на понудата, да бара превод на делот од понудата кој е во врска со техничката документација за кој во тендерската документација дозволил истата да биде изработена на странски јазик и за истото да одреди примерен рок.

(7) Неприфатливите понуди комисијата нема да ги евалуира.

(8) Евалуацијата на понудите се врши исклучиво во согласност со критериумите наведени во тендерската документација и објавени во огласот за доделување на договорот за јавна набавка.

(9) Комисијата по извршената евалуација ќе пристапи кон рангирање на понудите и изготвување на предлог за избор на најповолна понуда.

(10) Членовите на комисијата кои не се согласуваат со предлогот за избор на најповолна понуда, ги изнесуваат своите ставови во писмена форма подготвени како забелешка приложена кон извештајот од спроведената постапка. 
(11) Доколку Државната комисија за жалби по јавни набавки донесе решение со кое постапката се враќа во повторна евалуација, комисијата е должна да ја изврши повторната евалуација во рок од пет работни дена од денот на приемот на решението со поднесување предлог за избор или за поништување на постапката до одговорното лице, не сметајќи ги деновите за спроведување на електронската аукција.
(12) Во случаите од ставот (11) на овој член, комисијата не смее да отфрли понуда поради истекување на периодот на важност без да побара од понудувачот негово продолжување.
Член 153
(1) Во постапките за доделување на договор за јавна набавка на стоки, техничката и професионалната способност на економскиот оператор може да се докаже на еден или на повеќе од следниве начини:

· листа на главни испораки на понудувачите или кандидатите извршени во последните три години, со вредности, датуми, купувачи (договорни органи или економски оператори), со обезбедување на потврда за извршени испораки издадени од примателите или, доколку такви потврди не можат да се обезбедат од причини вон контрола на економскиот оператор, само со негова изјава за извршени испораки,

· опис на техничката опременост и оспособеност на економскиот оператор, мерки за осигурување на квалитет и негова опременост и оспособеност за испитување и истражување,

· изјава за ангажиран технички персонал и технички органи без оглед на тоа дали тие непосредно му припаѓаат на економскиот оператор,

· мостри, опис и/или фотографии на производи кои се предмет на испорака, а чија веродостојност економскиот оператор е должен да ја потврди доколку тоа го побара договорниот орган,

· уверенија издадени од надлежни органи за контрола за квалитет со признаена компетентност, а кои ја тестираат погодноста на производите што јасно била утврдена со упатувањата кон спецификациите и стандардите,

· во случај кога се набавуваат сложени стоки, или во исклучителни случаи за посебни намени, се обезбедува проверка на производствените капацитети на економскиот оператор, или ако е тоа потребно и на неговите капацитети за проучување и истражување, како и на мерките за контрола на квалитетот, која ја спроведува договорниот орган или во негово име ја спроведува надлежен орган во земјата во која економскиот оператор е регистриран и

· известување за елементите на договорот кој економскиот оператор има намера да ги отстапи на подизведувач.

(2) Во постапките за доделување на договор за јавна набавка на услуги, техничката и професионалната способност на економскиот оператор можат да се докажат на еден или на повеќе од следниве начини:

· листа на главни услуги на понудувачите или кандидатите извршени во последните три години, со вредности, датуми, купувачи (договорни органи или економски оператори), со обезбедување на потврда за извршени услуги издадени од примателите или, доколку такви потврди не можат да се обезбедат од причини вон контрола на економскиот оператор, само со негова изјава за извршени услуги,

· образовни и професионални квалификации на економскиот оператор или на неговиот стручен кадар и особено на лицата кои се одговорни за давање на конкретната услуга,

· изјава за ангажиран технички персонал и технички органи без оглед на тоа дали тие непосредно му припаѓаат на економскиот оператор,

· изјава на економскиот оператор за просечниот годишен број на вработени и за бројот на раководен кадар во последните три години,

· изјава за техничката опременост и оспособеност на економскиот оператор и за другите потенцијали со кои тој располага за извршување на конкретните услуги и обезбедување на квалитет,

· во случај кога се набавуваат сложени услуги, или во исклучителни случаи за посебни намени, се обезбедува проверка на производствените капацитети на економскиот оператор, или ако е тоа потребно и на неговите капацитети за проучување и истражување, како и на мерките за контрола на квалитетот, која ја спроведува договорниот орган или во негово име ја спроведува надлежен орган во земјата во која економскиот оператор е регистриран и

· известување за елементите на договорот кој економскиот оператор има намера да ги отстапи на подизведувач.

(3) Во постапките за доделување на договор за јавна набавка на работи, техничката и професионалната способност на економскиот оператор можат да се докажат на еден или на повеќе од следниве начини:

· листа на работи кои се извршени во последните пет години со приложување на потврда за задоволителна изведба на најважните работи, потврди вклучувајќи вредност, време и локација на изведување на работите и наводи дали работите се изведени согласно со правилата на деловно работење и дали се прописно завршени,

· образовни и професионални квалификации на економскиот оператор или на неговиот раководен кадар, и особено на лицата кои се одговорни за извршување на конкретните работи,

· изјава за ангажиран технички персонал и технички органи, особено оние задолжени за контрола на квалитет, без оглед на тоа дали тие непосредно му припаѓаат на економскиот оператор,

· изјава на економскиот оператор за просечниот годишен број на вработени и за бројот на технички кадар во последните три години,

· изјава за техничката опрема која економскиот оператор ја има на располагање за изведување на конкретните работи и

· известување за елементите на договорот кој економскиот оператор има намера да ги отстапи на подизведувач.
Член 154
(1) Техничката и професионалната способност на економскиот оператор можат да бидат поддржани од друг субјект, без оглед на правните врски меѓу економскиот оператор и тој субјект, освен во делот на референтната листа, претходно склучените договори и на лиценците.

(2) Ако економскиот оператор ја докажува својата техничка или професионална способност повикувајќи се на поддршката од друг субјект согласно со ставот (1) на овој член, тој е должен да ја докаже поддршката со валиден доказ дека тој субјект ќе му ги стави на располагање на економскиот оператор соодветните технички и професионални ресурси. Против субјектот кој ја обезбедува техничката или професионалната поддршка не смее да e изречена правосилна пресуда за учество во криминална организација, корупција, измама или за перење на пари.

(3) Ако економски оператори поднесат групна понуда или пријава за учество, техничката и професионалната способност се докажува со земање предвид на ресурсите на сите членови на групата. Ако групата на понудувачи или кандидати настапува со техничка или професионална поддршка од трет субјект, или трети субјекти, техничката и професионалната способност се утврдуваат согласно со ставот (2) на овој член.
Член 198
(1) При доделување на секторски договор договорниот орган може да спроведе постапка со преговарање без претходно објавување на оглас во следниве случаи:

· кога по претходно спроведени две отворени постапки или постапки со барање за прибирање на понуди не е поднесена ниту една понуда, односно кога по претходно спроведени две ограничени постапки не е поднесена ниту една пријава за учество во првата фаза, под услов да не се сменети условите од тендерската документација,
· кога договорот е само за цели на истражување, експериментирање, проучување или развој, а не заради обезбедување добивка или надоместување на трошоците за истражувањето и развојот, и сé додека со доделувањето на таков договор не се повредува конкурентното доделување на подоцнежни договори за овие цели,

· кога од технички или уметнички причини, односно од причини врзани за заштита на ексклузивните права (патент и слично), договорот може да го изврши само одреден економски оператор,

· кога од причини од крајна итност предизвикани од настани кои договорниот орган не можел да ги предвиди, рокот за објавување на отворена постапка, ограничена постапка, постапка со барање за прибирање на понуди или постапка со преговарање со претходно објавување на оглас не може да се примени,

· кога договорниот орган мора да набави дополнителни испораки од првобитниот понудувач заради делумна замена на вообичаените стоки или инсталации или проширување на постојните стоки или инсталации, при што промената на понудувачот би го обврзала договорниот орган да купи материјал кој има поинакви технички карактеристики што би резултирало со некомпатибилност или несразмерни технички тешкотии во функционирањето и одржувањето,

· за договор кога постои можност да се обезбеди со искористување на некоја посебна поволна можност што е достапна само за многу кратко време по цена значително пониска од вообичаената пазарна цена,

· за договор за јавна набавка на стоки кои се набавуваат по посебно поволни услови, од понудувач кој ги затвора своите деловни активности (ликвидација или стечај), од стечаен управник или ликвидатор, по претходен договор со доверителите,

· за договор за јавна набавка на услуги кој следи по спроведување на конкурс за избор на идејно решение и мора да се додели на најдобро рангираниот учесник или на еден од најдобро рангираните учесници. Кога договорот мора да се додели на еден од најдобро рангираните учесници, договорниот орган ги поканува сите нив да учествуваат во преговорите и

· за договор за јавна набавка на дополнителни работи или услуги кои не се вклучени во основниот договор, а кои поради непредвидени околности се нужни, под услов склучувањето на договорот да се изврши со носителот на набавката од основниот договор кога:

а) таквите дополнителни работи или услуги не можат да бидат технички или економски одделени од основниот договор без поголеми проблеми за договорниот орган или

б) таквите работи или услуги, иако можат да се одделат од извршувањето на основниот договор, се неопходни за неговото завршување.

(2) Вкупната вредност на дополнителните работи, непредвидените работи, вишоците на работи и кусоците на работи или на дополнителните услуги од ставот (1) алинеја 9 на овој член не смее да надмине 30% од вредноста на основниот договор.
(3) Во случаите од ставот (1) алинеи 1, 4 и 9 од овој член договорниот орган ја започнува постапката со преговарање без претходно објавување на оглас само по добивање на претходна согласност од Советот.

(4) Во случаите од ставот (1) алинеја 1 од овој член Советот при издавање на согласноста проверува дали договорниот орган извршил измени во тендерската документација во претходно спроведените редовни постапки и тендерската документација што има намера да ја користи во постапката со преговарање.
(5) По исклучок на ставот (3) од овој член, договорниот орган нема обврска да добие согласност пред да спроведе постапка со преговарање без претходно објавување на оглас врз основа на ставот (1) алинеја 4 од овој член доколку директно е загрозена безбедноста, животот и здравјето на луѓето.

